
sþ. 193. Tillaga til þingsályktunar [132. mál]
um rannsókn á magni smá síldar hér við land.

Flm.: Jónas G. Rafnar, Friðjón Skarphéðinsson.

Alþingi ályktar að fela ríkisstjórninni að láta rannsaka eftir föngum magn
smá síldar hér við land og hversu mikið megi af henni veiða án þess að rýra heild-
arafrakstur íslenzku síldarstofnanna. Jafnframt verði athugað, á hvaða stöðum
og hvaða árstímum sé unnt að hagnýta smásíldina til niðursuðu.

Greinargerð.
A undanförnum árum hefur smásíldarveiði verið stunduð hér við land og

mestur hluti aflans verið settur í bræðslu. Ýmsir hafa gagnrýnt þessar veiðar og
fundið þeim tvennt til foráttu: 1) að síldarstofninum stafaði af þeim hætta, þar
sem oft væri veidd aðeins 2-3 ára gömul síld, en fullvaxin Norðurlandssíld mun
vera 8-12 ára gömul; 2) að veiði smásíldar í bræðslu gæfi lítið i aðra hönd, miðað
við aðra hagnýtingu, eins og t. d. niðursuðu.

Í maímánuði 1959 skipaði atvinnumálaráðherra nefnd þriggja manna til að
gera áætlanir um stofnkostnað og rekstur hæfilegrar niðursuðuverksmiðju á Akur-
eyri, er einkum yrði ætlað að nýta þá smásíld, sem veiddist i Eyjafirði. Nefndar-
mennirnir voru þeir Sigurður Pétursson gerlafræðingur, Jakob Jakobsson fiski-
fræðingur og Albert Sölvason, Akureyri. Skiluðu þeir mjög ýtarlegu áliti, þar sem
m. a. var bent á eftirfarandi atriði: Rannsóknir á síldar sýnishornum frá Eyjafirði
sýndu, að öll sú síld, sem notuð hefur verið til framleiðslu á niðursoðinni síldar-
sardinu á Akureyri, er síld á öðru ári eða rúmlega tveggja ára síld. Smásildin mun
vera blanda af hinum tveimur íslenzku síldarstofnum, þ. e. a. s. vor- og sumar-
gotssíld. Hrygningarstöðvar þessara síldar stofna eru víða við land, en meginmagnið
mun þó oftast hrygna við Suður- og Suðvesturland, og verður því að gera ráð fyrir
þvi, að smásíldarveiðar i Eyjafirði séu aðallega háðar hrygningu síldarstofnanna
við Suðurland.

Þá benda þeir á, að sveiflur í magni hafsíldarinnar séu tengdar sveiflum í magni
smásíldarinnar nokkrum árum áður og góð þekking á högum og háttum smásíld-
arinnar sé þvi mikilvægt undirstöðuatriði i öllum síldarrannsóknum. Eftir þeim
takmörkuðu gögnum, sem fyrir liggja, telja þeir, að margt bendi til þess, að
hættulaust muni vera fyrir stofninn að veiða árlega allt að 3000 lestir af tveggja
ára síld. Þeir telja mjög vafasamt, að rétt sé að veiða smásildina í bræðslu. Með
aukinni veiðitækni sé veiði stórsíldar að verða svo örugg, að sennilega verði beint
tap af smásíldarveiðum í bræðslu eftir nokkur ár, þótt ekki sé gert ráð fyrir ofveiði.

Með tillögu þessari er lagt til, að ríkisstjórnin láti rannsaka, eftir því sem
kostur er á, magn smásíldarinnar hér við land og hvaða áhrif veiði hennar kunni
að hafa á Íslenzku síldar stofnana. Einnig verði athugað, hvar og á hvaða árstím-
um megi hagnýta smásíldina til niðursuðu. Vér íslendingar höfum nú færum vís-
indamönnum á að skipa, sem geta annazt þetta verkefni.


